
BO‘LAJAK PEDAGOGLARDA 
HAYOTIY KO‘NIKMALARINI 
SHAKLLANTIRISH 
MASALALARINING ILMIY 
TADQIQI
Axunbabayeva Shaxnoza Shuxratovna
Jizzax davlat pedagogika universiteti
Maktabgacha ta’lim nazariyasi va metodikasi kafedrasi o‘qituvchisi
Guliston davlat universiteti mustaqil izlanuvchisi

Annotatsiya: Ushbu maqolada bo‘lajak pedagoglarda hayotiy ko‘nikmalarni shakllantirish masalalari zamonaviy peda
gogik konsepsiyalar, psixologik nazariyalar va xalqaro tajribalar asosida ilmiy tahlil etilgan. Maqolada shaxsning ijti-
moiy-emotsional, kommunikativ, kognitiv va refleksiv ko‘nikmalarini rivojlantirishning ilmiy-metodik asoslari yoritilgan. 
Hayotiy ko‘nikmalarni pedagogik ta’lim jarayoniga integratsiya qilish, refleksiv amaliyot, raqamli ta’lim va ijtimoiy loyihalar 
orqali rivojlantirish mexanizmlari tahlil qilinadi. Natijada bo‘lajak pedagog shaxsida kasbiy tayyorgarlik, ijtimoiy mosla
shuvchanlik va o‘zini rivojlantirish kompetensiyalari shakllanishining muhim shartlari ilmiy asoslab berilgan.

Kalit so‘zlar: hayotiy ko‘nikmalar, pedagogik kompetensiya, refleksiv yondashuv, ijtimoiy-emotsional o‘rganish, tanqidiy 
fikrlash, kommunikativ madaniyat, metakognitiv faoliyat, kasbiy etika, raqamli kompetensiya.
Abstract: This article provides a scientific analysis of the development of life skills among future teachers based on 
modern pedagogical concepts, psychological theories, and international educational practices. The paper elaborates on 
the methodological foundations for developing social-emotional, communicative, cognitive, and reflective skills. It dis-
cusses the integration of life skills into teacher education through reflective practice, digital learning, and project-based 
approaches. The study concludes that fostering life skills ensures the formation of professional readiness, adaptability, 
and self-development competence in future educators.

Key words: life skills, pedagogical competence, reflective practice, social-emotional learning, critical thinking, communi-
cation culture, metacognitive activity, professional ethics, digital literacy.
Аннотация: В данной статье представлен научный анализ развития жизненных навыков у будущих педагогов 
на основе современных педагогических концепций, психологических теорий и международных образовательных 
практик. Подробно рассматриваются методологические основы развития социально-эмоциональных, коммуни-
кативных, когнитивных и рефлексивных навыков. Обсуждается интеграция жизненных навыков в педагогическое 
образование посредством рефлексивной практики, цифрового обучения и проектных подходов. В исследовании 
делается вывод о том, что развитие жизненных навыков обеспечивает формирование у будущих педагогов про-
фессиональной готовности, адаптивности и компетентности в области саморазвития.

Ключевые слова: жизненные навыки, педагогическая компетентность, рефлексивная практика, социально-эмо-
циональное обучение, критическое мышление, культура общения, метакогнитивная деятельность, профессио-
нальная этика, цифровая грамотность.

KIRISH
XXI asrda insoniyat taraqqiyotining eng muhim omili sifatida inson kapitalining rivojlanishi alohida e’tirof 

etilmoqda. Zamonaviy ta’lim tizimining bosh maqsadi endilikda faqat bilim, ko‘nikma va malakalarni egallash 
bilan cheklanmay, balki mustaqil fikrlaydigan, axborotni tahlil qila oladigan, muammolarni hal eta biladigan, ijti-
moiy jihatdan faol, kommunikativ va ma’naviy barkamol shaxsni tarbiyalashdan iborat bo‘lib qoldi. Shu jihatdan 
ta’limning mazmuni va shakllari shaxsni har tomonlama rivojlantirish hamda uni hayotga tayyorlash vazifasini 
bajarishga yo‘naltirilgan.

Bo‘lajak pedagoglar esa ushbu jarayonning markazida turuvchi asosiy subyektlar hisoblanadi. Chunki 
ular nafaqat bilim beruvchi, balki shaxsni shakllantiruvchi, jamiyatda ijobiy qadriyatlar tashuvchisi sifatida ham 
faoliyat yuritadilar. O‘qituvchining shaxsiy fazilatlari, ijtimoiy-emotsional barqarorligi, muloqot madaniyati va 
hayotiy ko‘nikmalari kelajak avlodning intellektual, axloqiy va ma’naviy qiyofasini belgilovchi muhim omillardir. 
Shu bois pedagog kadrlarni tayyorlash jarayonida hayotiy ko‘nikmalarni shakllantirish masalasi zamonaviy 
ta’lim strategiyasining ustuvor yo‘nalishiga aylanmoqda.

MAVZUGA OID ADABIYOTLAR SHARHI
Hayotiy ko‘nikmalar (life skills) atamasi Jahon sog‘liqni saqlash tashkiloti (1997), UNICEF va UNESCO 

kabi nufuzli xalqaro tashkilotlar tomonidan shaxsning kundalik hayotda, ijtimoiy va kasbiy faoliyatda muvaf-
faqiyatli harakat qilishi uchun zarur bo‘lgan psixososial qobiliyatlar majmuasi sifatida talqin etiladi. Boshqacha 
aytganda, hayotiy ko‘nikmalar – bu insonning o‘zini anglash, boshqalar bilan to‘g‘ri muloqot qilish, o‘z fikrini 
erkin ifoda etish, tanqidiy va ijodiy fikrlash, muammolarni hal etish, stressni boshqarish, empatiya va ijtimoiy 
mas’uliyatni his qilish qobiliyatlaridir. Ushbu ko‘nikmalar faqat nazariy bilimlar orqali emas, balki amaliy faoliyat, 
tajriba va refleksiya orqali shakllanadi. Shu sababli zamonaviy pedagogik ta’lim tizimida hayotiy ko‘nikmalarni 
rivojlantirish jarayoni integrativ, tajribaviy va kompetensiyaviy yondashuv asosida tashkil etilmoqda.

Pedagogika fanida hayotiy ko‘nikmalarni shakllantirish masalasi bir qator ilmiy konsepsiyalar bilan bevo-
sita bog‘liqdir. Avvalo, kompetensiyaviy yondashuv ta’lim mazmunini o‘quvchi yoki talabaning amaliy faoliyatda 
qo‘llay oladigan bilim va ko‘nikmalarni shakllantirishga yo‘naltiradi. Bo‘lajak pedagog uchun ushbu yondashuv 
o‘zining kasbiy, kommunikativ, axloqiy va hayotiy kompetensiyalarini rivojlantirishni anglatadi. Ikkinchidan, 
shaxsga yo‘naltirilgan ta’lim konsepsiyasi talabaning individual xususiyatlari, ehtiyojlari, qiziqishlari va imkoni-
yatlarini inobatga olgan holda o‘qitish jarayonini tashkil etishni nazarda tutadi. Bu yondashuvda o‘qituvchi talaba 
shaxsini rivojlantiruvchi subyekt sifatida qaraladi. Natijada ta’lim jarayonida talabalarda o‘zini anglash, o‘z fikrini 
ifoda etish, qaror qabul qilish va o‘z ustida ishlash kabi hayotiy ko‘nikmalar mustahkamlanadi.

Uchinchidan, refleksiv pedagogika nazariyasi o‘qituvchi va talabaning o‘z faoliyatini tahlil qilish, xatolardan 
saboq chiqarish, o‘zini baholash va doimiy o‘sishga intilish jarayonini o‘z ichiga oladi. 1983-yilda Donald Schön 
tomonidan ishlab chiqilgan “refleksiv amaliyotchi” konsepsiyasiga ko‘ra, haqiqiy professionallik o‘z tajribasini 
tahlil qilish va uni takomillashtirish orqali rivojlanadi. Shu ma’noda hayotiy ko‘nikmalar refleksiya jarayonining 
tabiiy natijasidir. To‘rtinchidan, zamonaviy ta’limda keng qo‘llanilayotgan ijtimoiy-emotsional o‘rganish (Social 
and Emotional Learning – SEL) modeli hayotiy ko‘nikmalarning emotsional va ijtimoiy komponentlarini rivoj
lantirishga xizmat qiladi. CASEL tadqiqotlariga ko‘ra, SEL shaxsda o‘zini anglash, o‘zini boshqarish, ijtimoiy 
anglash, sog‘lom munosabatlar o‘rnatish va mas’uliyatli qaror qabul qilish kabi beshta asosiy yo‘nalish orqali 
shakllanadi. Bo‘lajak pedagoglar uchun ushbu yo‘nalishlar o‘qituvchilik kasbining axloqiy, ijtimoiy va psixologik 
mohiyatini chuqurroq anglashga yordam beradi. Shuningdek, hayotiy ko‘nikmalarni shakllantirish masalasini 
raqamli transformatsiya jarayonlaridan ajratib bo‘lmaydi. Bugungi kunda raqamli savodxonlik, onlayn muloqot 
madaniyati, axborotni tanqidiy tahlil qilish va virtual hamkorlik qobiliyatlari ham hayotiy ko‘nikmalarning ajralmas 
qismiga aylangan. UNESCOning “ICT Competency Framework for Teachers” (2018) hujjatida bu jarayon o‘qi
tuvchining kasbiy muvaffaqiyatining muhim ko‘rsatkichi sifatida e’tirof etiladi.

Shunday qilib, bo‘lajak pedagoglarda hayotiy ko‘nikmalarni shakllantirish nafaqat kasbiy tayyorgarlik 
jarayonining tarkibiy qismi, balki ta’lim sifatini oshirish, shaxsni har tomonlama kamol toptirish, insonparvar va 
ijodkor avlodni tarbiyalashning asosiy strategiyasi hisoblanadi. Ushbu ko‘nikmalarni rivojlantirish orqali o‘qituv
chi shaxsida o‘zini anglash, mustaqil qaror qabul qilish, ijtimoiy mas’uliyatni his etish, boshqalar bilan hamkor-
likda ishlash, yangilikka ochiqlik va doimiy o‘zgarishga tayyorlik kabi zamonaviy kasbiy fazilatlar shakllanadi.

TADQIQOT METODOLOGIYASI
Bo‘lajak pedagog shaxsida hayotiy ko‘nikmalar nafaqat shaxsiy rivojlanish, balki kasbiy kompetensi-

yaning asosiy tarkibiy komponenti sifatida namoyon bo‘ladi. Chunki zamonaviy ta’lim tizimi o‘qituvchidan faqat 
nazariy bilimlarni emas, balki ularni hayotda, sinfda, jamoada va jamiyatda samarali qo‘llay olish qobiliyatini 
ham talab qiladi. OECD (2024) hisobotida ta’kidlanganidek, “samarali o‘qituvchi – bu o‘z faoliyatini refleksiya 
asosida tahlil qila oladigan, o‘zini rivojlantirishga yo‘naltirilgan, ijtimoiy-emotsional jihatdan barqaror va innovat-
sion fikrlaydigan shaxsdir”. Ushbu ta’rif o‘qituvchining kasbiy kompetensiyasi bilan hayotiy ko‘nikmalari o‘zaro 
bir-birini to‘ldiruvchi, integrativ jarayon ekanini ko‘rsatadi. Pedagogik kompetensiya – bu o‘qituvchining nazariy 
bilimlarini amaliyotda qo‘llay olish, ta’lim jarayonini boshqarish, o‘quvchilar bilan samarali muloqot o‘rnatish, 
muammolarni hal etish, shuningdek o‘z faoliyatini baholash va takomillashtirish qobiliyatidir. Bunda hayotiy 
ko‘nikmalar, ayniqsa, quyidagi jihatlar orqali namoyon bo‘ladi.

TAHLIL VA NATIJALAR
Kognitiv ko‘nikmalar – muammoli vaziyatlarni tahlil qilish, tanqidiy fikrlash, ijodiy yondashuv, axborotni 

qayta ishlash va qaror qabul qilish qobiliyatlarini o‘z ichiga oladi. O‘qituvchining kognitiv salohiyati uning dars 
jarayonida moslashuvchan fikrlashi, yangi g‘oyalarni ilgari surishi va o‘quvchilarda tafakkur madaniyatini shakl
lantirish imkonini beradi. Ijtimoiy ko‘nikmalar – jamoada ishlash, hamkorlik qilish, kommunikativ madaniyat, 
empatiya va ijtimoiy mas’uliyatni qamrab oladi. Ushbu ko‘nikmalar o‘qituvchiga o‘quvchilar, ota-onalar va 
hamkasblar bilan konstruktiv munosabatlarni yo‘lga qo‘yish imkonini beradi. Shaxsiy (individual) ko‘nikmalar – 

o‘zini anglash, stressni boshqarish, o‘zini rivojlantirish, vaqtni to‘g‘ri taqsimlash va o‘z motivatsiyasini boshqarish 
qobiliyatlari bilan bog‘liqdir. Pedagogik faoliyatning muvaffaqiyati ko‘p jihatdan o‘qituvchining ichki muvozanati 
va psixologik barqarorligiga tayanadi.

Aks ettiruvchi (refleksiv) ko‘nikmalar – o‘z faoliyatini tahlil qilish, natijalarni baholash, xatolardan saboq 
chiqarish va kasbiy o‘sishga intilish bilan tavsiflanadi. Bu ko‘nikmalar o‘qituvchini “o‘rganuvchi mutaxassis”ga 
aylantiradi. Shu tariqa, hayotiy ko‘nikmalar bo‘lajak pedagogning kasbiy identifikatsiyasi, pedagogik madaniyati 
va shaxsiy barqarorligini ta’minlaydigan asosiy omil sifatida namoyon bo‘ladi. Ushbu ko‘nikmalar o‘qituvchining 
o‘z kasbiy kompetensiyasini doimiy rivojlantirib borishi, faoliyatiga tanqidiy yondashishi va ijtimoiy muhitga 
moslashuvchanligini ta’minlaydi. Bugungi global ta’lim jarayonlarida o‘qituvchidan “XXI asr kompetensiyalari” 
(World Economic Forum, 2022), ya’ni tanqidiy fikrlash, ijodkorlik, hamkorlik, kommunikatsiya, raqamli savod
xonlik, madaniyatlararo tushunish va ijtimoiy mas’uliyat kabi kompetensiyalarni egallash talab etilmoqda. Shu 
bois hayotiy ko‘nikmalar ushbu kompetensiyalarning poydevori sifatida qaraladi. Bo‘lajak pedagog mazkur 
kompetensiyalarni o‘zida shakllantirgach, nafaqat ta’lim mazmunini samarali yetkazadi, balki o‘z o‘quvchilarini 
ham hayotiy faoliyatda muvaffaqiyatli bo‘lishga yo‘naltiradi. Bu jihatdan hayotiy ko‘nikmalar pedagogik kompe-
tensiyaning axloqiy-psixologik, ijtimoiy-emotsional va refleksiv asoslarini mustahkamlaydi.

Bo‘lajak pedagoglarda hayotiy ko‘nikmalarni rivojlantirish ta’lim jarayonining markaziy yo‘nalishlaridan biri 
bo‘lib, u ularning shaxsiy, ijtimoiy va kasbiy salohiyatini kompleks shakllantirishga qaratilgan. Mazkur jara
yonni samarali tashkil etish uchun interaktiv, refleksiv, raqamli va ijtimoiy yo‘naltirilgan metodlarning kompleks 
qo‘llanilishi talab etiladi. Bunday yondashuv o‘qituvchilarni nafaqat bilimli mutaxassis, balki o‘z hayoti va faoli-
yatiga ongli, axloqiy hamda mas’uliyatli yondashuvchi shaxs sifatida shakllantiradi. Interaktiv o‘qitish metodlari 
talabalarning fikrlash, muloqot va hamkorlik ko‘nikmalarini rivojlantirishda eng samarali vosita hisoblanadi. Ular 
o‘quvchini passiv tinglovchidan faol ishtirokchiga aylantiradi. Zamonaviy ta’limda interaktiv metodlar, jumladan 
keys-stadi (case study) – real yoki shartli pedagogik vaziyatlarni tahlil qilish orqali muammolarni hal etish, 
mantiqiy va tanqidiy fikrlash ko‘nikmalarini rivojlantiradi. Rolli o‘yinlar (role play) – o‘qituvchi, o‘quvchi, ota-ona 
va hamkasb kabi rollarni ijro etish orqali empatiya, muloqot madaniyati va konfliktlarni hal etish qobiliyatini 
kuchaytiradi. Debate va brainstorming (fikrlar yomg‘iri) metodlari talabalarni fikr bildirish, asoslash va himoya 
qilishga o‘rgatib, ijodiy tafakkurni hamda mustaqil qaror qabul qilish ko‘nikmalarini rivojlantiradi. Muammoli 
vaziyatlarni tahlil qilish esa o‘qituvchilik jarayonida uchraydigan murakkab holatlarni chuqur tahlil qilish orqali 
mas’uliyatli qarorlar qabul qilish malakasini mustahkamlaydi. Mazkur metodlarning nazariy asoslari Donald 
Schönning “Refleksiv amaliyotchi” (The Reflective Practitioner, 1983) konsepsiyasida atroflicha yoritilgan.

Schön ta’lim jarayonida o‘qituvchini “o‘z faoliyatini kuzatib, tahlil qiluvchi va undan saboq chiqaruvchi 
mutaxassis” sifatida ko‘radi. Uning ta’kidlashicha, haqiqiy professionallik doimiy refleksiya – ya’ni o‘z amaliyotini 
tahlil qilish, natijalarga tanqidiy yondashish va takomillashtirish orqali shakllanadi. Refleksiv metodlar (kundalik 
yuritish, faoliyatni tahlil qilish, peer review, videoanaliz) o‘qituvchiga o‘z xatolarini anglash, yangi strategiyalar 
ishlab chiqish hamda pedagogik qarorlarni ongli ravishda qabul qilish imkonini beradi. Ushbu jarayon metakog-
nitiv ko‘nikmalarni – ya’ni “o‘ylash haqida o‘ylash” qobiliyatini rivojlantiradi. Hayotiy ko‘nikmalarni rivojlantirishda 
ijtimoiy-emotsional o‘rganish (Social Emotional Learning – SEL) muhim o‘rin tutadi. CASEL (Collaborative for 
Academic, Social, and Emotional Learning, 2023) modeli ushbu jarayonni besh asosiy yo‘nalishda amalga 
oshirishni taklif etadi:

•	 o‘zini anglash (self-awareness) – shaxsning o‘z his-tuyg‘ulari, kuchli va zaif tomonlarini anglash hamda 
o‘ziga nisbatan ijobiy munosabatni shakllantirishi;

•	 o‘zini boshqarish (self-management) – stressni boshqarish, maqsad qo‘yish, vaqtni rejalashtirish va o‘zini 
motivatsiya qilish;

•	 ijtimoiy anglash (social awareness) – boshqalar hissiyotini tushunish, empatiya va madaniyatlararo hurmat;

•	 munosabatlarni boshqarish (relationship skills) – sog‘lom muloqot, muammolarni hal etish, hamkorlik va 
jamoaviy mas’uliyat;

•	 mas’uliyatli qaror qabul qilish (responsible decision-making) – axloqiy, ijtimoiy va professional jihatdan 
asoslangan qarorlarni tanlash qobiliyati.

SEL modeli o‘qituvchilik faoliyatida emotsional barqarorlik, empatiya, ijtimoiy faollik va ijobiy kommunikatsi-
yani ta’minlaydi. Shu orqali bo‘lajak pedagoglar o‘z o‘quvchilarida ham ijobiy psixologik muhit yaratishga qodir 
bo‘ladilar. Masalan, o‘quv mashg‘ulotlarida “emotsional xarita”, “empatiya doirasi”, “his-tuyg‘ular kundaligi” kabi 
metodlardan foydalanish orqali talabalar o‘z his-tuyg‘ularini anglaydi va boshqaradi. Bu yondashuv ularning 
shaxsiy o‘sishini, ijtimoiy sezgirligini hamda stressga bardoshliligini kuchaytiradi. Zamonaviy ta’lim jarayonida 
raqamli savodxonlik va axborot-kommunikatsiya texnologiyalaridan (AKT) samarali foydalanish o‘qituvchining 
hayotiy ko‘nikmalari tarkibiga kiradi. UNESCOning “ICT Competency Framework for Teachers” (2018) hujjatida 

o‘qituvchilarning raqamli kompetensiyasi ta’lim sifatini oshirishdagi eng muhim omillardan biri sifatida qayd 
etilgan. Raqamli kompetensiya quyidagi tarkibiy qismlarni o‘z ichiga oladi:
•	 axborotni izlash va tahlil qilish (Google Scholar, ResearchGate kabi manbalardan foydalanish);
•	 virtual hamkorlik (Zoom, Microsoft Teams, Moodle kabi platformalarda o‘qitish);
•	 raqamli etika (onlayn muloqot madaniyati va mualliflik huquqlariga rioya qilish);
•	 kontent yaratish (taqdimotlar, videodarslar va interaktiv testlar tayyorlash).

Onlayn platformalar (Coursera, EdX, Moodle, Khan Academy va boshqalar) orqali ishlash talabalarni 
mustaqil o‘rganishga, axborotni filtrlash va tahlil qilishga, shuningdek, raqamli madaniyat hamda tanqidiy 
fikrlashni rivojlantirishga o‘rgatadi. Marc Prensky (2001) tomonidan ilgari surilgan “raqamli avlod” (digital 
natives) konsepsiyasida ta’kidlanganidek, bugungi yoshlar texnologiya bilan uzviy bog‘liq muhitda yashaydi. 
Shu sababli, o‘qituvchilar ham o‘z darslarini raqamli kontekstga moslashtirishi zarur. Bu nafaqat ularning 
professional tayyorgarligini oshiradi, balki ta’lim jarayonini yanada jozibador va interaktiv qiladi. Hayotiy ko‘nik-
malarni shakllantirishda ijtimoiy faoliyat va volontyorlik tajribasi alohida ahamiyatga ega. Ushbu jarayon bo‘lajak 
pedagoglarda ijtimoiy mas’uliyat, empatiya, liderlik va jamoada ishlash ko‘nikmalarini mustahkamlaydi. Tala-
balarni ijtimoiy loyihalar, mentorlik dasturlari hamda peer-to-peer learning (o‘zaro o‘qitish) faoliyatlariga jalb 
etish ularning o‘z bilim va tajribasini boshqalar bilan baham ko‘rish, jamiyat oldidagi rolini anglash imkonini 
beradi. Masalan,
•	 “Yosh o‘qituvchi – yosh avlod uchun” dasturlari orqali talabalar maktablarda dars o‘tadi;
•	 “Talabalar maslahat markazlari” orqali quyi kurs talabalariga ko‘maklashadi;
•	 volontyorlik asosida ijtimoiy aksiyalar, ekologik hamda xayriya loyihalarini amalga oshiradi.

Bunday tajriba ularni insonparvarlik, hamkorlik, mas’uliyat va tashabbuskorlik ruhida tarbiyalaydi. Bo‘lajak 
pedagoglarning hayotiy ko‘nikmalarini samarali baholash uchun an’anaviy test va nazorat ishlaridan tash-
qari, refleksiv, kompetensiyaviy va portfolioga asoslangan baholash tizimlaridan foydalaniladi. Ushbu tizimlar 
shaxsning rivojlanish dinamikasini, o‘z ustida ishlash madaniyatini hamda kasbiy o‘sishini chuqur tahlil qilish 
imkonini beradi.

XULOSA
Hayotiy ko‘nikmalarni shakllantirish bo‘lajak pedagogni kasbiy, ijtimoiy va shaxsiy jihatdan pishiq muta

xassis sifatida tayyorlashning eng muhim yo‘nalishlaridan biri hisoblanadi. Bugungi kunda ta’lim jarayoni faqat 
bilim berish bilan cheklanmay, talabaning shaxsiy rivojlanishi, ijtimoiy faolligi va axloqiy yetukligini shakllanti
rishni ham o‘z oldiga maqsad qilib qo‘ygan. Shu nuqtai nazardan, hayotiy ko‘nikmalar pedagog tayyorgarli
gining markaziy komponenti bo‘lib, u quyidagi asosiy jihatlarda o‘zini namoyon qiladi. Shaxsda o‘zini anglash 
va refleksiya madaniyatini shakllantirish. Hayotiy ko‘nikmalar o‘qituvchiga o‘z kuchli va zaif tomonlarini tan 
olish, o‘z faoliyatini tahlil qilish va doimiy rivojlanish imkonini beradi. Refleksiv yondashuv yordamida pedagog 
o‘z pedagogik qarorlarini ongli ravishda qabul qiladi, xatolaridan saboq oladi va o‘z kasbiy o‘sishini muntazam 
kuzatib boradi.

Ijtimoiy-emotsional barqarorlikni ta’minlash. Bo‘lajak pedagog o‘z his-tuyg‘ularini boshqarishni, stressli 
vaziyatlarda xotirjamlikni saqlashni hamda samarali muloqot qilishni o‘rganadi. SEL (Social-Emotional Learning) 
yondashuvi unga empatiya, ijtimoiy anglash va jamoada hamkorlik qilish qobiliyatlarini rivojlantirishga yordam 
beradi. Natijada pedagog nafaqat o‘quv jarayonini muvaffaqiyatli boshqaradi, balki o‘quvchilar uchun ijobiy 
psixologik muhit yaratadi. Pedagogik etika va empatiya qadriyatlarini rivojlantirish. Hayotiy ko‘nikmalar peda-
gogni nafaqat malakali mutaxassis, balki axloqiy va insonparvar shaxs sifatida shakllantiradi. U o‘z faoliyatida 
adolat, halollik va hurmat kabi qadriyatlarni asosiy me’yor sifatida qabul qiladi hamda o‘quvchilar uchun ijobiy 
namuna bo‘lib xizmat qiladi. Kasbiy moslashuvchanlik va innovatsion fikrlashni mustahkamlash. Zamonaviy 
ta’lim tezkor o‘zgaruvchan sharoitlarda faoliyat yuritishni talab qiladi. Hayotiy ko‘nikmalarga ega pedagog yangi 
texnologiyalarni o‘zlashtirish, muammoli vaziyatlarda samarali qarorlar qabul qilish va innovatsion yondashuv
larni amalda qo‘llash imkoniyatiga ega bo‘ladi. Shu bilan birga, u o‘z o‘quvchilari uchun doimiy yangilik va ijodiy 
fikrlash muhitini yaratadi.

Shunday qilib, hayotiy ko‘nikmalarga ega pedagog – zamonaviy ta’lim islohotlarining faol subyekti bo‘lib, 
o‘z kasbini ijtimoiy mas’uliyat va insonparvarlik tamoyillari asosida amalga oshiruvchi yetuk shaxsdir. U nafaqat 
bilim beruvchi, balki shaxsni tarbiyalovchi, uning ijtimoiy va emotsional salohiyatini rivojlantiruvchi hamda 
jamiyatda ijobiy o‘zgarishlar yaratishga qodir mutaxassis sifatida jamiyat hayotida faol rol o‘ynaydi. Shu bois, 
bo‘lajak pedagoglarning hayotiy ko‘nikmalarini rivojlantirish bugungi ta’lim tizimining ustuvor yo‘nalishlaridan 
biri bo‘lib qoladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

